Монгол Улсын Их Хурлын Намрын чуулганы  Төсвийн байнгын хорооны 2012 оны 12 дугаар сарын 11-ний өдөр (Мягмар гариг)-ийн хуралдаан 10 цаг 00 минутад Төрийн ордны “А” танхимд эхлэв.

Хуралдаан даргалагч, Улсын Их Хурлын гишүүн Ц.Даваасүрэн ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 17 гишүүнээс 9 гишүүн ирж, 52,9 хувийн ирцтэй байв. 
Чөлөөтэй: Н.Батбаяр, С.Баярцогт, Б.Болор, Д.Ганхуяг, Я.Санжмятав;
Өвчтэй: Л.Эрдэнэчимэг;
Тасалсан: Л.Гантөмөр, Б.Наранхүү;

Нэг. Хүний хөгжил сангийн тухай хуульд нэмэлт оруулах тухай хуулийн төсөл /хэлэлцэх эсэх/ 

Хэлэлцэж буй асуудалтай холбогдуулан Сангийн сайд Ч.Улаан, мөн яамны Төсвийн бодлогын газрын дарга Ж.Ганбат, Баялгийн сангийн удирдлагын хэлтсийн дарга О.Хуягцогт,  мэргэжилтэн Ц.Зоригтбат, Улсын Их Хурлын Тамгын газрын эрх зүй, хууль тогтоомжийн хэлтсийн ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар нарын бүрэлдэхүүнтэй ажлын хэсэг байлцав.
Төсөл санаачлагчийн илтгэлийг Сангийн сайд Ч.Улаан танилцуулав.

Уг хуулийн төсөлтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Ж.Эрдэнэбат санал хэллээ.

Ц.Даваасүрэн: - Хүний хөгжил сангийн тухай хуульд нэмэлт оруулах тухай хуулийн төслийн хэлэлцэх эсэхийг дэмжиж байгаа гишүүд гараа өргөнө үү.

Зөвшөөрсөн:                 7

Татгалзсан:
        2

Бүгд:
         9

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн С.Оюун танилцуулахаар тогтов.

Уг асуудлыг 10 цаг 07 минутад хэлэлцэж дуусав.

Хоёр. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Улаан, мөн яамны Төсвийн бодлогын газрын дарга Ж.Ганбат, Баялгийн сангийн удирдлагын хэлтсийн дарга О.Хуягцогт,  мэргэжилтэн Ц.Зоригтбат, Улсын Их Хурлын Тамгын газрын эрх зүй, хууль тогтоомжийн хэлтсийн ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг Сангийн сайд Ч.Улаан танилцууллаа.

Уг хуулийн төсөлтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн С.Ганбаатар санал хэлэв.

Ц.Даваасүрэн: - “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийн хэлэлцэх эсэхийг дэмжиж байгаа гишүүд гараа өргөнө үү.

Зөвшөөрсөн:                 7

Татгалзсан:
         2

Бүгд:
         9

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн С.Ганбаатар танилцуулахаар тогтов.

Уг асуудлыг 10 цаг 12 минутад хэлэлцэж дуусав.

Татварын мэргэшсэн зөвлөхийн үйл ажиллагааны тухай хуулийн төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төсөл, Улсын тэмдэгтийн хураамжийн тухай хуульд нэмэлт оруулах тухай хуулийн төслүүдийн анхны хэлэлцүүлгийг ажлын хэсэг хуралдаж амжаагүй тул хойшлууллаа. 

Гурав. Зарим төслийг хууль санаачлагчид нь буцаах тухай асуудал.

Хэлэлцэж буй асуудалтай холбогдуулан Улсын Их Хурлын Тамгын газрын эрх зүй, хууль тогтоомжийн хэлтсийн ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ц.Батбаатар, Ё.Энхсайхан нарын бүрэлдэхүүнтэй ажлын хэсэг байлцав.
Хуулийн төслүүдийн буцаах эсэх асуудлыг Улсын Их Хурлын гишүүн, Төсвийн байнгын хорооны дарга Ц.Даваасүрэн танилцууллаа.

Уг асуудалтай холбогдуулан Улсын Их Хурлын гишүүдээс асуулт, санал гараагүй болно.

Ц.Даваасүрэн: - Зарим төслийг хууль санаачлагчид нь буцаахыг дэмжиж байгаа гишүүд гараа өргөнө үү.

Зөвшөөрсөн:                 7

Татгалзсан:
        2

Бүгд:
         9

Гишүүдийн олонхийн саналаар дэмжигдлээ.

Хуулийн төслүүдийг буцааж байгаа эсэхээр Хууль зүйн байнгын хороонд албан бичиг явуулахаар болов.

Уг асуудлыг 10 цаг 15 минутад хэлэлцэж дуусав.
Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслийг Байгаль орчин, хүнс, хөдөө аж ахуйн байнгын хороо оруулж ирсэн боловч заавал Засгийн газраас санал орж ирэх ёстой гээд хэлэлцэхгүйгээр Байнгын хороонд нь буцаалаа.

 Хуралдаан 10 цаг 20 минутад өндөрлөв.

Тэмдэглэлтэй танилцсан:
ТӨСВИЙН БАЙНГЫН 


ХОРООНЫ ДАРГА

Ц.ДАВААСҮРЭН
Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

           ХӨТЛӨГЧ



                                             М.НОМИНДУЛАМ
МОНГОЛ УЛСЫН ИХ ХУРЛЫН НАМРЫН ЧУУЛГАНЫ

ТӨСВИЙН БАЙНГЫН ХОРООНЫ 2012 ОНЫ 12 ДУГААР

САРЫН 11-НИЙ ӨДӨР (МЯГМАР ГАРИГ)-ИЙН
ХУРАЛДААНЫ ДЭЛГЭРЭНГҮЙ

ТЭМДЭГЛЭЛ
Хуралдаан 10 цаг 00 минутад эхлэв.

Ц.Даваасүрэн: - Байнгын хорооны 2012 оны 12 дугаар сарын 11-ний өдрийн хуралдааныг эхэлье. Хуралдаанд ирсэн гишүүдийн ирцийг мэдээлье. Ц.Даваасүрэн, Р.Амаржаргал, С.Ганбаатар, М.Зоригт, С.Оюун, М.Сономпил, Ч.Улаан, Д.Эрдэнэбат, Ж.Эрдэнэбат. 9 хүн ирсэн байна, 52,9 хувийн ирцтэй байна. Ирц хуралдаанд хангалттай байгаа учраас хуралдаанаа эхэлье. Өнөөдрийн хуралдаанаар 4 асуудал хэлэлцэнэ. 

Нэг. Хүний хөгжил сангийн тухай хуульд нэмэлт оруулах тухай хуулийн төслийн хэлэлцэх эсэх 

Хоёр. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /хэлэлцэх эсэх/

Гурав. Татварын мэргэшсэн зөвлөхийн үйл ажиллагааны тухай хуулийн төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төсөл, Улсын тэмдэгтийн хураамжийн тухай хуульд нэмэлт оруулах тухай хуулийн төслүүд /анхны хэлэлцүүлэг/ 


Дөрөв. Зарим төслийг хууль санаачлагчид нь буцаах тухай асуудал.


Манай байнгын хороод дээр байгаа хуулийн төслүүдийг буцаах эсэх асуудлаар хэлэлцэнэ. Ийм 4 асуудал байна. Хэлэлцэх асуудалтай холбогдуулаад санал хэлэх гишүүн байна уу? Ж.Эрдэнэбат гишүүн энэ 3 дахь асуудлыг яах уу? Нэг хойшлуулах уу? Та саналаа хэлчих тэгвэл.


Ж.Эрдэнэбат: - Энэ Татварын мэргэшсэн зөвлөхийн үйлчилгээний тухай хуулийн төслийн хувьд бол ажлын хэсэг маань хуралдаж амжаагүй байгаа юм. 


Ц.Даваасүрэн: - Эцсийн юугаа гаргаагүй байгаа юм байна тиймээ? За тэгвэл 3 дахь асуудлыг хойшлуулаад, Хүний хөгжил сангийн тухай хууль, “Засгийн газрын үнэт цаас гаргахыг зөвшөөрөх тухай”  тогтоол, Зарим төслийг хууль санаачлагчид нь буцаах эсэх тухай гэсэн 3 асуудлыг, энэ 3 асуудлаа батлах уу? За гишүүдээ, С.Оюун гишүүнээ,

9-өөс 7.


За дэмжигдлээ. Эхний асуудалдаа оръё.

Нэг. Хүний хөгжил сангийн тухай хуульд нэмэлт оруулах тухай хуулийн төсөл /хэлэлцэх эсэх/ 

Хүний хөгжил сангийн тухай хуульд нэмэлт оруулах тухай хуулийн төслийн хэлэлцэх эсэх асуудлыг хэлэлцэж эхэлье. Төсөл санаачлагчийн илтгэлийг Сангийн сайд Ч.Улаан хийнэ. За Ч.Улаан сайд танилцуулъя. 

Ч.Улаан: - За баярлалаа. Байнгын хорооныхоо гишүүдийнхээ энэ өглөөний амар амгаланг эрж, мэндчилж байна. Монгол Улсын төсвийн тухай хуульд тодотгол хийсэн хуулийн дагуу Хүний хөгжил сангийн эх үүсвэр, түүний зориулалт, зарцуулалтыг тодорхой болгож, хэлэлцэж баталсан. Харин төсвийн тодотголыг Улсын Их Хурлаар хэлэлцэх явцад  дагалдаж орж ирсэн Хүний хөгжил санг бүрдүүлэх эх үүсвэрийг зарцуулах зориулалтын талаарх хуулийн төсөл болон тогтоолын төслийг хэлэлцэх эсэх асуудал Улсын Их Хурал дээр олонхийн санал авч чадаагүй. Энэ хуулийн төсөл болон тогтоолын төслийг Засгийн газарт буцаах тухай тогтоол батлах үед энэ тогтоол бас батлагдаагүй. Ингээд энэ асуудал  маань Улсын Их Хурал дээр хэлэлцэгдэхгүй байгаад байгаа юм. Тийм учраас Улсын Их Хурлын Тамгын газартай ярьж, зөвлөлдөөд энэ асуудлыг хэлэлцүүлэх хүрээнд Засгийн газар дахин өргөн барьж байна. Энэ хуулийн төсөл болон тогтоолын төсөл батлагдсанаар Хүний хөгжил сангийн эх үүсвэр тодорхой болно. Ингэснээр бид нар энэ онд багтааж ахмад болон хөгжлийн бэрхшээлтэй иргэдэд олгох 1 сая төгрөгөөс олгогдоогүй үлдсэн 340 мянган төгрөгийг ард иргэддээ олгох энэ асуудал шийдэгдэх юм. 

Мөн Хүний хөгжил сангийн орлого бүрдээгүйгээс өмнөх Засгийн газрууд Монголбанкнаас зээл авч, санхүүжүүлж байсан энэ үйл ажиллагааг албан ёсоор хуульчилж, сангийн эх үүсвэрийг хүлээн зөвшөөрөх ийм асуудал бас давхар шийдэгдэх юм. Дээрээс нь аваад ашиглачихсан зээлийн төлбөрийг мөн энэ хөгжил сангаас санхүүжүүлэх асуудал тодорхой болно. Өөрөөр хэлбэл өмнө нь явагдчихсан үйл ажиллагааг хуульд нийцүүлэх асуудал давхар шийдэгдэж байгаа юм. Ийм учраас энэ Хүний хөгжил сангийн тухай хуульд бүрдүүлэх эх үүсвэр, зарцуулах зориулалтын талаар нэмэлт, өөрчлөлт оруулах, Улсын Их Хурлын тогтоолоор Засгийн газрын үнэт цаас гаргах зөвшөөрлийг Засгийн газарт олгох асуудлыг яаралтай хэлэлцэн шийдвэрлэж өгөхийг Засгийн газар хүсэлт болгож байгаа юм. Ингэснээр оны үлдэж байгаа богино хугацаанд эх үүсвэрийг төвлөрүүлж, ард иргэдийн дунд ихээхэн хүлээлттэй байгаа энэ асуудлыг ээлж дараатай шийдвэрлэх бололцоо, нөхцөл бүрдэнэ. Энэ Хүний хөгжил сангийн тухай хуульд нэмэлт оруулах тухай Улсын Их Хурлын тогтоолын төслийг яаралтай горимоор хэлэлцэн шийдвэрлэж өгөхийг хүсье, баярлалаа.

Ц.Даваасүрэн: - Ч.Улаан сайдад баярлалаа. Хуралдаанд оролцож байгаа ажлын хэсгийг танилцуулъя. Ч.Улаан сайдаас гадна Сангийн яамны Төсвийн бодлогын газрын дарга Ж.Ганбат, Сангийн яамны Баялгийн сангийн удирдлагын хэлтсийн дарга О.Хуягцогт, Сангийн яамны мэргэжилтэн Ц.Зоригтбат нар оролцож байна. Төсөл санаачлагчдаас асуух асуулттай гишүүд байвал нэрээ өгөх үү? Асуулттай гишүүд алга байна. Санал хэлэх гишүүн байна уу? Алга байна. 

Ч.Улаан: - Өмнө нь хэлэлцэх эсэхээ шийдчихсэн шүү дээ.


Ц.Даваасүрэн: - Ж.Эрдэнэбат гишүүн санал хэлье.


Ж.Эрдэнэбат: - Энэ Хүний хөгжил сангийн тухай хуульд өөрчлөлт оруулж байгаа энэ асуудал маань зөвхөн тэр нэг 330 төгрөгтэй холбоотой биш шүү дээ. Энийг тэгээд бас л хэвлэл мэдээллийн хэрэгслээр дахиад битгий яриасай гэж бодож байгаа юм, улс төржиж. Хүүхдийн мөнгө олгосонтой холбоотой асуудал байхгүй юу энэ чинь. Ганцхан тахир дутуу болоод ахмад настай иргэдэд олгох гэж байгаа 330-ыг олгож чадаагүйтэй холбоотой юм шиг яриад нэгдүгээрт. Дараа нь Хүний хөгжил сангийнхаа тухай хуульдаа нөгөө олгох ёстой зүйлүүд дээрээ хүүхдийн мөнгө гэж нэмээд, энийгээ одоо зөвхөн тэрэнтэй холбоод битгий яриад байгаасай гэж би бодож байна. 

 
Ц.Даваасүрэн: - Энэ дээр чинь хүүхдийн мөнгө чинь тодотголоор ороод явчихсан байхаа. Эх үүсвэр дээр бол 2 зүйл байгаа юм. Нэгдүгээрт тэр нөгөө ахмад настан, хөгжлийн бэрхшээлтэй хүмүүсийн 1 сая төгрөгийн амлалтын асуудал. Хоёрдугаарт, хавар 300 тэрбумын зээл Монголбанкнаас авчихсан юм байна лээ. Хэрвээ энийг зээл гэхгүй бол төлж болохгүй болчихоод байгаа. Төлөхгүй байх юм бол эдний данснаас шууд авчих юм байна лээ, оны төгсгөлд. Эдний данснаас шууд авчих юм бол нөгөө бусад санхүүжүүлэлтүүд санхүүжиж чадахгүй гарчих гээд байгаа ийм хүндрэл байгаа гэдгийг би гишүүдэд хэлье гэж бодож байна. За ингээд санал дууслаа. Төслийг хэлэлцэх эсэх асуудлаар санал хураалт явуулъя. Энэ чинь нөгөө 3/2-оор уу? 3/2 чинь анхааралтай байхгүй бол болохгүй юм байна. Энэ хуулийн төслийн хэлэлцэх эсэхийг дэмжиж байгаа гишүүд гараа өргөнө үү?

9-өөс 7. Дэмжигдлээ. Хуулийн төслийг хуралдаанд С.Оюун гишүүн танилцуулна.


Хоёр дахь асуудалдаа оръё.

Хоёр. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /хэлэлцэх эсэх/


Төсөл санаачлагчийн илтгэлийг Сангийн сайд Ч.Улаан танилцуулна. Ч.Улаан сайд танилцуулъя.


Ч.Улаан: - За би түрүүн танилцуулгадаа хамтад нь хэлчихсэн. Хүний хөгжил сангийн эх үүсвэр 336,5 тэрбум төгрөгөөр дутагдалтай байгаа. Энэ 336,5 тэрбум төгрөгийн эх үүсвэрийн дутагдлаас 23,5 тэрбум төгрөгийг оны эхний хөрөнгийн үлдэгдлээс санхүүжүүлнэ. 313,1 тэрбум төгрөгийг Засгийн газрын үнэт цаас гаргах замаар орлогыг төвлөрүүлэх ийм тогтоолын төслийг танилцуулж байна. Энэ тогтоолын төслийн хэлэлцэх эсэх асуудлыг шийдэж өгөхийг хүсье, баярлалаа.


Ц.Даваасүрэн: - Болчихсон уу та? За баярлалаа. Тогтоолын төслөөс асуух асуулттай гишүүд байна уу? Алга. Санал хэлэх гишүүн байна уу? За С.Ганбаатар гишүүн санал хэлье, С.Ганбаатар гишүүнээр тасаллаа. 


С.Ганбаатар: - За “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл, энэтэй холбогдуулаад гол нь судалгаа, бэлтгэл ажлууд хэр хангагдсан бэ гэдэг тал дээр гишүүдэд хангалттай мэдээллийг өгсөн үү? Энэ талаар яаралтай өгөх хэрэгтэй байна. Хамгийн гол нь өнөө маргаашгүй Засгийн газрын үнэт цаастай холбоотой энэ мэдээллүүдийг нягталж бид нар хэлэх, ярих зүйлүүд бас нэлээн байгаа шүү. Жишээ нь одоо саяхан бонд гаргаад явчихаж байгаа юм, үнэт цаас гаргаж байгаа нь маш их өр тавьж байгаа. Экспортын ялангуяа валют олж ирэх үйлдвэрлэлд хэр зэрэг анхаарч, хэр зэрэг хөрөнгө оруулалт, хэр зэрэг чиглэлээ тодруулж байгаа вэ? Маш олон хөөсөрсөн цахилгаан станцын эрчим хүчний маш олон дэд бүтцийн хөтөлбөрүүд рүү мөнгө оруулахаар өнөө, маргаашдаа, 2, 3, 4 жилдээ энэ чинь ерөөсөө валют оруулж ирэхгүй, эцсийн эцэст энэ үнэт цаас байна уу, бонд байна уу энэ болгоныг чинь бид валют олж байж буцаагаад төлнө шүү дээ. Хэдэн хувь нь яг энэ үйлдвэрлэлийн хөрөнгө оруулалтын экспортын чиглэлтэй бараа бүтээгдэхүүн үйлдвэрлэх үйлдвэрлэл рүү оруулж байгаа вэ гэдэг дээр тодорхой судалгаа, процент нь маш тодорхой байхгүй бол одоо ингээд болно, төсөл явж байгаа, хийх гээд байгаа гээд яриад яваад байдаг энэ тал дээр анхаарч, мэдээллээр хангаж, хамтын шийдлийг гаргана гэж бодож байгаа. 


Ц.Даваасүрэн: - За баярлалаа. 


Ч.Улаан: - Хариулах уу?

Ц.Даваасүрэн: - Энэ чинь санал, асуулт дууссан. Санал хэлж байгаа юм. Энэ маань нөгөө ахмад настан, хөгжлийн бэрхшээлтэй иргэд тэр нөгөө Монголбанкны өр төлөхөд гаргаж байгаа бонд юм. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийн хэлэлцэх эсэхийг дэмжье гэсэн саналын томъёоллоор санал хураалт явуулъя. Хэлэлцэх эсэхийг дэмжиж байгаа гишүүд гараа өргөнө үү?

9-өөс 7. Дэмжигдлээ. Төслүүдийн хэлэлцэх эсэх асуудлаар Байнгын хорооны дүгнэлт гарна. Дүгнэлтийг нэгдсэн хуралдаанд бондыг С.Ганбаа уншчих уу, за тэг. С.Ганбаатар гишүүн нэгдсэн хуралдаанд танилцуулъя.


Гурав. Зарим төслийг хууль санаачлагчид нь буцаах тухай асуудал.

Зарим хэлэлцэгдэж амжаагүй байгаа хуулийн төслүүдийн буцаах эсэх асуудлаар би та бүхэнд танилцуулчихаад, хэлэлцүүлэг хийчихье. Гурван хуулийн төсөл байнгын хороон дээр байгаа юм байна. 

1. Улсын Их Хурлын гишүүн Д.Дамба-Очир, Ц.Баярсайхан, Г.Батхүү, Д.Одхүү, Ж.Сүхбаатар, Даш.Зоригт, Д.Хаянхярваа, Э.Бат-Үүл, Д.Дондог нарын 2010 оны 03 дугаар сарын 30-ны өдөр  өргөсөн Төсвийн байгууллагын удирдлага, санхүүжүүлэлтийн тухай хуульд нэмэлт, өөрчлөлт оруулах тухай, Ашигт малтмалын тухай хуульд нэмэлт, өөрчлөлт оруулах тухай хуулийн төслүүд байгаа юм байна. 

Уг хуулийн төсөлд Орон нутгийн эдийн засгийн бие даасан байдлыг хангаж, нийгэм, эдийн засгийн дэд бүтэц хөгжих үндэс суурийг бэхжүүлэхийн тулд ашигт малтмалыг ашигласны төлбөрийн зохих хувийг орон нутгийн төсөвт оруулж байх тухай ийм хуулийн төслийг санаачилсан байсан байна. Уг нь хэлэлцэх эсэхийг нь Төсвийн байнгын хороо, нэгдсэн чуулганы хуралдаанаар бол 2010 оны 06 дугаар сарын 20-ны өдөр бол шийдсэн юм байна. Энэ хуулийн үндсэн үзэл баримтлал нь төсвийн хуулийн шинэчилсэн найруулгаар шийдвэрлэгдсэн гэж үзсэн учраас хэлэлцэхгүй өдий хүрсэн байна. Өөрөөр хэлэх юм бол одоогийн 01 дүгээр сарын 01-ээс эхэлж байгаа төсвийн шинэ хуулиар энэ асуудал бүрэн шийдвэрлэгдсэн гэж үзсэн байна. 

2. Улсын Их Хурлын гишүүн П.Алтангэрэл, н.Батсуурь,  Кёкүшюзан Батбаяр,  Ц.Сэдванчиг нарын 2012 оны 04 дүгээр сарын 19-ний өдөр өргөн барьсан Нэмэгдсэн өртгийн албан татварын тухай хуульд өөрчлөлт оруулах тухай хуулийн төсөл байгаа юм байна. Энэ нь болохоор нэмэгдсэн өртгийн албан татвар төлөх борлуулалтын орлогын босго дүнг 10 сая байсанг 100 сая болгож өөрчилье гэсэн ийм асуудлыг тусгасан хуулийн төсөл байсан байна. Энэ хууль хэлэлцэгдээгүй байгаа.
Уг нь 2012 оны 05 дугаар сарын 21-ний өдөр бол хэлэлцэх эсэхийг нь шийдвэрлэсэн. Ихэнх гишүүд бол, санаачилсан гишүүд нь бол дахин сонгогдоогүй байна. Бүх гишүүд нь.

3. Улсын Их Хурлын гишүүн Д.Одхүү 2012 оны 04 дүгээр сарын 24-ний өдөр өргөн барьсан Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай хуулийн төслийг өргөн мэдүүлсэн байна. Төсөлд Ерөнхий боловсролын сургуулийн сурагчдыг тээвэрлэхэд зориулан тусгай зориулалтаар тоноглосон импортоор оруулж байгаа автобусыг чөлөөлөхөөр тусгасан байна. 

Уг хуулийн төслийн асуудал зарчмын хувьд бид шийдэгдээд явж байгаа гэж ингэж ойлгож байгаа. Байнгын хороогоор нэг хэлэлцээд, буцчихсан билүү? Ийм 3 хуулийн төсөл байна. Энэ хуулийн төслөөс асуух асуулттай гишүүд байна уу? Асуулт алга уу? Санал хэлэх хүмүүс байна уу? 

Над руу залгаж байна, би ярьчихъя. Байна, байна уу, за таныг ирцэнд авчихсан байгаа юм байна лээ. 

За тэгвэл эдгээр 3 хуулийн төслийг буцаах уу? Буцаах гэдгээр санал хураачихъя. 

9-өөс 7. Эдгээр хуулийн төслийг төсөл санаалагчид нь буцаахаар шийдвэрлэлээ. Хуулийн төслүүдийг буцааж байгаа эсэхээр Хууль зүйн байнгын хороонд бичиг явуулах юм байна. Энийг манай Байнгын хорооны ажлын алба анхаараад явуулчихаарай.  

Энэ тэгээд төсөл санаачлагч нь байхгүй байна шүү дээ. Ийм хуулийн төсөл байгаа юм байна л даа. Тэмдэгтийн хураамжид өөрчлөлт оруулах тухай хуулийн төслийг Засгийн газраас яаралтай өргөн барьсан юм байна, Байнгын хорооноос юм уу, би зүгээр та бүхэнд товч танилцуулчихъя. Тэгээд хэдүүлээ хэлэлцэх үү гэдэг асуудлаар санал солилцъё.

Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслийг манай Байгаль орчин, хүнс, хөдөө аж ахуйн байнгын хороо оруулж ирж байгаа юм байна. Тэмдэгтийн хураамжаар доорх хураамжуудыг өөрчилье гэсэн ийм санал байна л даа.

Малын махыг килограмм тутмаас 15000 төгрөг, сүүг литр тутмаас 500 төгрөг, тарианы үр килограмм тутмаас 500000 төгрөг хүртэл, улаан буудайг килограмм тутмаас 350000 төгрөг хүртэл, гурил килограмм тутмаа 600 төгрөг хүртэл, ундны усыг литр тутмаас 100 төгрөг хүртэл гэсэн ийм хураамжийг хүнс экспортлох, импортлоход авахаар хуулийн төсөл оруулж ирж байгаа юм байна. 

23.5-д бол Дэгийн тухай хуульд ийм заалттай юм байна л даа. Төслийн анхны хэлэлцүүлгээр санал хурааж, шийдвэрлэсэн зарчмын зөрүүтэй санал нь бусад хуулийн заалттай зөрчилдвөл Байнгын хороо эцсийн хэлэлцүүлэгт бэлтгэхтэй холбогдох хуульд нэмэлт, өөрчлөлт оруулах хуулийн төслийг хамтад нь хэлэлцүүлж болно. Ийм хуулийг хэлэлцэж байгаа юм байна тиймээ? Тэр хуультай холбогдуулаад ийм асуудал үүсч байна. Энэ талаар Д.Эрдэнэбат гишүүн.

Д.Эрдэнэбат: - Наадах чинь мөнгөтэй, татвар хураамжтай холбоотой юм чинь Засгийн газраар заавал орох ёстой байхгүй юу. Мөнгөтэй холбоотой асуудлыг Засгийн газраар хэлэлцэхгүйгээр шууд оруулж ирж болохгүй. 

Ц.Даваасүрэн: - Ямар хуулийг дагаж орж ирсэн юм?

Д.Эрдэнэбат: - Наадах чинь яг цэвэр хураамж байна тиймээ?
Ц.Даваасүрэн: - Нөгөө одоо хэлэлцээд байгаа Хүнсний хууль байна шүү дээ, тэр чинь батлагдахгүй болчих юм байна л даа.

Д.Эрдэнэбат: - Үгүй тэрэндээ орохдоо наадах чинь Засгийн газраас санкци авахгүй бол баахан үнийн дүнд өөрчлөлт оруулах юм хийх гэж байна шүү дээ. Байгаль орчинтойгоо холбоотой ерөнхий заалт байвал болно. Яг мөнгөтэй холбоотой, татвар хураамжтай асуудал заавал Засгийн газраар орохгүй бол болохгүй. 

Ц.Даваасүрэн: - Тэгвэл энэ асуудлыг Байнгын хороонд нь Засгийн газраас яаралтай санал орж байж, оруулж ир гээд буцаачихъя тэгэх үү? За энийг тэгвэл Байнгын хороо руу нь буцаачихъя. Өнөөдрийн хуралдаан дууслаа, баярлалаа гишүүдээ. За баярлалаа. М.Сономпил сайдад баярлалаа. Ирц бүрдүүлж өгсөнд.

Хуралдаан 10 цаг 20 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ






           М.НОМИНДУЛАМ

